
Апстракт: Предмет на овој труд е давање осврт на романот Ереб од Урсула 
Познански во контекст на  хоризонтот на дејството на модерните технологии врз младата 
популација. Целта на овој труд е да се презентираат резултатите од проучувањето на 
различните дефиниции дадени од истражувачите во врска со вештачката интелегенција 
и определувањето на нејзиното влијание врз животот на младите во избраното дело. Од 
методолошки аспект треба да се истакне дека компаративниот пристап при анализа 
на дефинициите и херменевтичката анализа на обработуваното дело, а посебно на 
интертекстот и хипертекстот во истото, се главните методи кои се користени во ова 
истражување. Резултатите од истражувањето на Ереб ја потврдија условеноста на 
користењето на социјални медиуми и технологија во креирање на социјални контакти 
и поведенија.

Клучни зборови: вештачка интелегенција, моќ, (дигитална) манипулација, 
генерација З

EREBОS IN THE LIVES OF YOUNG PEOPLE AS A RESULT OF 
MANIPULATION WITH ARTIFICIAL INTELLIGENCE

Simona Monavceva
The Ss. Cyril and Methodius University in Skopje

simona.monavceva@gmail.com

Abstract: This paper aims to review the novel Ereb by Ursula Poznanski in the context 
of the impact of modern technologies on the young population. The purpose of this paper is 
to present the results of a study on the various definitions provided by researchers regarding 
artificial intelligence and to determine its impact on the lives of young people in the selected 
work.

From a methodological point of view, it should be noted that the comparative approach 
in the analysis of definitions and the hermeneutic analysis of the processed work, especially 
the intertext and hypertext within it, are the main methods used in this research. The results of 
Ereb’s research confirmed the influence of using social media and technology on the creation 
of social contacts and behaviors.        



 66

Simona Monavceva

     Keywords: artificial intelligence, power, (digital) manipulation, Generation Z

ВОВЕД
Современите технологии делуваат врз сите сфери во општественото 

делување, дури и во оние кои во прв момент не изгледаат дека имаат многу 
заеднички точки. Тие имаат сеопфатно влијание и пенетрираат низ социјалните 
улоги и генерации, а за научниците е голем предизвик да ги следат и ако бидат 
во можност да ги предвидат последиците од тоа влијание.  

Почетокот на масовната употреба на вештачката интелегенција (понатаму 
во текстот: ВИ) е момент кога истата станува аксцелератор на општествените 
промени на повеќе нивоа како меѓусебни односи, етика и морал, кршење на 
табуа и глобализација на еден ист „вештачки“ менталитет. Ваквите тектонски 
поместувања на ставовите, сфаќањата и делувањата на индивидуите и групите 
резултираат со интерес на писателите за оваа општествена појава. Така Урсула 
Познански, во 2010 година го пишува романот „Ереб“ (оригинален наслов: 
„Erebos“) за книжевно да ја испита рецепцијата на вештачката интелегенција 
и нејзината употреба во навидум безопасните компјутерски игри. За романот 
таа ја добива Германската награда за литература за млади (Deutscher 
Jugendliteraturpreis) и наградата од читателите (Jugendjury) во 2011 година. 

Во овој труд ќе бидат истражени и претставени ставовите на научниците 
во врска со влијанието на вештачката интелегенција врз животот на младите 
и ќе биде даден осврт на делото во хоризонтот на педагошко-психолошката 
импликација врз младите. Воочувањето на разликите во дефинициите е важно 
бидејќи ова е ново поле, кое секојдневно добива повеќе на важност поради 
исклучителната брзина со која се развива и навлегува во секојдневието.  
   

ПРЕДМЕТ НА ИСТРАЖУВАЊЕТО
Овој труд има за цел анализирање на дефинициите за моќта и 

манипулацијата на вештачката интелигенција врз основа на романот Ереб од 
Урсула Познански, како и давање осврт на делото во хоризонтот на дејството 
на модерните технологии врз младата популација. Во трудот, како основа за 
компаративна анализа ќе бидат презентирани различните теориски стојалишта 
за повеќе прашања и одговорот на тие прашања ќе биде од помош за тврдењето 
за моќта и влијанието на манипулацијата на ВИ врз животот на младите, како и 
свесноста за сопствените постапки.

ИСТРАЖУВАЧКИ ДИЗАЈН
Ова научно истражување е дескриптивно, квалитативно и има задача да 

ги опише појавите и целосно да се запознае со нив и да ги опише нивните 
карактеристики. Истражувањето е во интерес на науката за КДМ, но и во 
интерес на технолошките науки кои се заинтересирани за позитивното влијание 

на технологијата врз општеството. Истражувањето ќе биде од квалитативен вид 
со анализа на дадените дефиниции од разни релевантни извори и дескрипција 
на постоечките теории со дадената тема. 

ПОИМНО-ТЕОРИСКА ОСНОВА НА ТРУДОТ

Кон поимите 
Моќ. Основна дефиниција за моќ е дадена во Лексиконот за политика и 

општество од издавачката куќа Дуден и гласи:
Моќта значи способност да се спроведе сопствената волја дури и 

против отпорот на другите. M. се користи во сите области од животот 
на човекот...2. М. настанува преку индивидуалните психолошки и физички 
квалитети на поединечните живи суштества (како што се возраста, 
физичката сила, менталните способности, магични квалитети)....3. 
Атрибутите на моќта, како што се супериорност и подреденост, лидерство 
и послушност, престиж и авторитет, доверба, казна, страв, можат, како и 
самата моќ, да се објаснат со групната динамика и процесот на формирање 
волја на социјална група (Duden, pp. 243–244).

Манипулација. Зборот манипулација има потекло од францускиот јазик: 
manipu-ler. 

Влијание врз нешто, особено насочување на формирањето мислења и 
политички одлуки преку техники кои не го прават лицето со кое се манипулира 
свесно дека застапува контролирано мислење или донесува одлука... се користи 
онаму каде што саканата цел не може да се постигне преку едноставна 
координација... можно е само кога има празнини во информациите или каде 
што нема доволно методи за спречување..   .средствата за манипулација се 
движат од политичка реторика, пропаганда и агитација до целно пласирање 
информации, тактичко преговарање, зголемена употреба на масовни медиуми 
итн. на насочени измамнички маневри. (ibid, p. 245).

Дигитална манипулација. Марсело Јенка (2023) ја дефинира дигиталната 
манипулација како симбиоза од четири нешта (Види прилог бр. 4).

И со овој преглед ја потврдува горедадената дефиниција за манипулација 
од Дуден, со единствената разлика во користеното средство за постигање 
манипулација: интернетот, социјалните мрежи, мрежното играње на 
компјутерски игри. 

Генерација З: Генерацијата З е првата вистинска дигитална native 
генерација: Милениумците претходно беа прва генерација поврзана со 
дигитализација, но за разлика од генерацијата З тие растеа со технологијата од 
рана адолесценција. 

Сепак, генерацијата З е првата вистинска генерација поврзана со 

технологијата од раѓање ...и не се сеќава на времето без интернет или 
времето пред социјалните мрежи. Таа константна поврзаност овозможува 
генерацијата Z да консумира информации побрзо од која било генерација 
досега (Lanier, 2017).

Има различни теориски стојалишта во однос на полезноста на ВИ врз 
младите. Постојат многу стравови за намалување на интелигенцијата како 
последица на прекумерно користење на ВИ за секојдневни задачи. Веќе постојат 
истражувања за прифаќањето и разбирањето на ВИ кај младите. Рeнди Вилијамс 
(Randi Williams), Хае Вон Парк (Hae Won Park) и Синтија Бреазеал (Cynthia 
Breazeal) разработија нова платформа за ВИ, наречена PopBots за претшколски 
деца, кои преку тренинг ги учат трите концепти на ВИ. Заклучено беше дека 
помладите деца ги гледаат роботите како играчки. А повозрасните ги поимаат 
како луѓе (Williams, Park а.о.,  2019). Белфем (Belpaeme) исто така го истражува 
влијанието на роботите врз образованието, кој го истакнува предизвикот во 
воспитната улога на социјалните роботи, кои пред сè треба да покажат разбирање 
и трпение за напредокот и сфаќањето на учениците (Belpaeme, 2018).   

Други автори кои се занимаваат со дигитализацијата на образовнието се 
Браун и Хауард-математика (Brown & Howard, 2014), Шаоми – природни науки 
(Shiomi et al., 2015)), Сонг – учење на вештини пр.музика (Song et al., 2021), 
Деублин – учење на странски и втор странски јазик (Deublein et al., 2018; Vogt 
et al., 2019), Де Кoрте и Хаскинс – тренинг за социјални вештини (De Korte 
et al., 2020; Huskens et al., 2013). За тоа повеќе може да се види во трудот на 
Сонг Х. (Song H., et al., 1041–1059).     

На нашите простори оваа проблематика е истражувана од Анис Сефиданис, 
кој со помош на суперкомпјутер минатата година го создаде првиот ВИ- 
роман во Македонија. Тој самиот, во интервјуто за DW, вели дека за ваквата 
книжевност сѐ уште не постои класификација и дека е хибридна форма на 
литературно дело. Романот е насловен  „Охридски преданија за иднината“ 
(Арсеновска-Зафирова, 2023). Позитивното влијание на суперкомпјутерот 
(односно ВИ) е евидентнo преку проектот Виртуелниот Прличев, со кој не се 
врши само едноставно дигитално зачувување на делото на Глигор Прличев 
туку и се дава нов пристап во пренесувањето на културното наследство преку 
дијалошка форма на суперкомпјутерот со минувачот, односно интеракција на 
роботот со човекот на улица во Охрид.

Алгоритми на оптимизација на процеси со цел персонализација 
Пчелен алгоритам

ABC algorithm (artificial bee colony) или т.н. „пчелен алгоритам“ е 
меѓуроботска координација преку биолошко инспирирани стратегии. Тој е 
револуционерен пристап пронајден од страна на Карабоџа Дервиш во 2005 

Simona Monavceva

година. (Karaboga, 2012) 
Пчелен алгоритам е пристапот кој авторот го има употребено во играта 

Ереб за собирање информации за соучениците по принцип на пчелите, кои кога 
ќе посетат едно место, собираат информации за истото и му ги пренесуваат на 
другите пчели. Со тоа се добива процес на оптимизација, со која „Големиот 
брат“, односно „матицата“ ги има сите информации во оптимално време. Во 
романот е користена модификација на пчелниот алгоритам наречена XOR, 
која според Мустафа Сервет Киран и Месут Гундуз се користи за бинарна 
оптимизација, односно обука на невронска мрежа (Kiran M.S. & Gündüz M., 
2013).

Во самото дело се врши тренинг и оптимизација на чекорите на играчите, 
кои играат не само во играта туку и во животот и преку одредените задачи или 
мини задачи/дел-задачи стануваат дел од невронската мрежа за надминување 
на проблемот. Проблемот е сопственикот на врвна корпорација за игри и 
иститот треба да биде надминат преку убиство организирано од играчите преку 
т.н. обука на невронска мрежа. Играчите за тоа не се свесни до самиот крај. 
Тука е манипулацијата на играта. 

Персонализацијата во играта оди до тој степен, што без авторизација, 
односно без дозвола ВИ го истражува компјутерот на играчот, пребарува по 
неговите галерии и албуми и ја персонализира неговата игра со музики, звуци и 
слики според неговите досегашни искуства и доживувања. Со тоа сега слободно 
може да се рече дека ВИ е детето кое учи за животот односно за играчот. Истото 
тоа може да се спореди со алгоритмите на социјалните мрежи и напредувањето 
на  ChatGPT и сличните програми кои учат преку тренинг односно прашања од 
страна на корисниците.

ВИ прави детална анализа на играчот и ги користи сите стратегии за да 
биде допадлив и никој да не може да биде имун. Како што програмерот кој ја 
програмира играта му забрани на сопственото дете да ја игра со цел да не влезе 
во пајаковата мрежа на ВИ и да биде инструментализиран како оружје против 
противникот. 

За да се разбере длабински интензитетот на кој младите ја доживуваат 
технологијата и благодарение на тоа, ги градат своите односи со околината, 
треба да се прочита ставот на Ендрју Џ. Харис (Andrew J. Harris), кој во 2014 
направи социолошко истражување со 800 млади лица за адолесцентното 
сексуално однесување во дигиталната ера.  

Во дигиталната ера, традиционалните начини на социјалната 
интеракција на тинејџерите (на пример, пријателство, запознавање, 
додворување, самоизразување) постојано се преобликуваат и редефинираат 
преку комуникациската технологија. Критички, ангажманот на младите луѓе 
со комуникациската технологија ги направи нивните социјални интеракции 

сè повеќе јавни меѓу нивните врсници и сè повеќе изолирани и приватни од 
родителите и другите возрасни лицa (Hаrris, 2014).

Урсула Познански тоа јасно го претставува во романот „Ереб“, во кој 
родителите и роднините се маргинализирани во самата недоречена дијалошка 
форма или самото општествено и физичко разминување. Освен наставникот, кој 
пројавува интерес и грижа и се јавува како одреден помошник во приказната, 
родителите на повеќето детски ликови воопшто не се спомнати. Од друга 
страна се врши екстремна поделба на две групи (сегрегација): а) оние кои 
ја играат играта и се ИН, б) и оние кои не ја играат играта и не се кул. Тоа 
може да се спореди со еден нов вид иницијација меѓу врсниците, но не преку 
борби или лов како во Европа и Африка, туку преку дигитални борби и реални 
предизвици. Самиот процес на иницијација меѓу врсниците во романот е според 
способностите и амбициите на играчот. Слабите играчи се аутсајдери во играта, 
но и во животот. Играта дозволува само еден пристап. Тоа ги прави оние кои се 
на работ да изгубат, да ги прифатат сите предизвици, па и оние опасни по туѓ 
живот, како едно топење на реалноста со виртуелната реалност, во која нема 
последици или барем е исклучена свесноста за нив.

Актантен модел за Ереб

Според актантниот модел на Грејмас (Младеноски, 2018 p. 130),  aдресант 
1 е оној кој го води или поттикнува субјектот да се стреми кон реализирање на 
зацртаната цел, адресат А2 е актантот кој има корист од дејството на субјектот и 
од остварувањето на целта кон која се стреми субјектот како актант, С-субјектот 
трага по О во полза или по желба на А2, кој може да биде конкретен или 
апстрактен. Во таа потрага субјектот П-Помошник е актант кој му помага на 
субјектот во остварувањето на зацртаната цел, односно да стигне до објектот 
Пр-Противник е актант кој му одмага, кој го попречува субјектот да ја реализира 
зацртаната цел, односно го попречува да стигне до објектот.

 – Адресант: играта Еребос и ВИ                                                                               
 – Адресат:програмерот таткото на Адријан
 – С – Ник
 – О – Отоман
 – Помошник: во играта ВИ/мртовецот, во реалниот свет: Виктор и Емили                                             

Противник: секој друг играч, секој кој не ја игра играта, наставниците 
и околината (Види прилог бр. 3).

Ереб (Erebos) е компјутерска игра, која го носи името на Богот на подземјето 
и на темнината. Според грчката митологија, зборот ереб е вечен мрак што може 
да се поврзе со смртта. Тоа е целта на целата игра, да се убие најголемиот 
противник Отоман, кој во реалниот свет е сопственик на голема фирма за 

компјутерски игри, како последица на програмирањето од прогонуваниот 
програмер Лари Меквеј. 

Но, вечниот мрак не се однесува само на противникот, туку и на играчите, 
кои не смеат да комуницираат со никого надвор од играта, ниту со родителите 
и блиските, ниту да пребаруваат на интернет. Оваа доминација и повредување 
на демократијата на човекот претставува злоупотреба на моќта и комплетна 
манипулација на играчите за постигнување на целите на играта. Во романот 
главен лик е Ник Данмор, интелигентно и љубопитно момче од Лондон, кое се 
интересира за компјутерски игри. Неговата тетоважа е гавран на задниот дел 
од вратот. Ник е често сам дома, а единствениот можен заштитник (неговиот 
брат) не живее со нив. Познански многу внимателно одбира позитивен и 
омилен лик на училиште, но кревок на семејно поле и лесно манипулативен. 
Иако е храбар и лојален, тој е и наивен и верува во играта. Овој архетип ја нема 
силата да се спротистави на играта, иако ја насетува нејзината злонамерност. 
Дури со активирањето на неговата симпатија Емили Kарвер, тој ја има 
силата да се бори и да открие што всушност се крие зад Еребос. Емили е 
16-годишна средношколка која живее во Лондон и учи со Ник. Таа е многу 
убава и талентирана девојка, која илустрира манги и пишува песни на својот 
блог. Нејзината уметничка страна и искажувањето на емоциите на нејзината 
блог страна духовно ја лекува и зацврстува и таа станува девојка-херој која 
го предводи процесот на разоткривање на Ереб и авторот на играта заедно со 
Виктор и Ник. Таа со Ник на крајот станува пар. Џејми Гордон Кокс заедно со 
својот наставник се труди да ја разобличи играта од самиот почеток, но тешко 
напредува поради манипулативната моќ на играта. Дури и најдобриот другар на 
Ник, Колин Хари, не е имун на играта. Тој дури го оттурнува од себе најдобриот 
пријател, изолирајќи се во собата со играта и променувајќи се од харизматично 
и насмеано момче во арогантно и себично момче. Влијанието на играта се гледа 
и кај девојките кои ја играат како, на пр., Брин, која на крајот страда од психичко 
растројство како последица од нејзините постапки. Првиот критичен момент е 
наместениот состанок од играта меѓу Брин и Ник и споделените слики од нив 
како пар, а вториот е задачата од гласникот во играта да ги расипе кочниците 
на велосипедот на Кокс. Кратко потоа тој лежи на интензивна нега во болница.  

Ликот на Ник се вика Сариус, кој е силен и храбар воин. Тој се бори за 
доброто и се обидува да го победи злото. Ник е добар играч и ги исполнува 
должностите на гласникот. Кога Ник дознава дека гласникот во играта му ја дава 
задачата да го отруе својот професор по англиски јазик, тој одбива и добива 
забрана за играње. Таа забрана тешко му паѓа, бидејќи тој е веќе зависен. Од 
друга страна Колин слепо ги следи наредбите на гласникот и е подготвен да 
направи сè за да напредува дури и да ги повреди или мами другите. На крајот 
Колин е уапсен од полицијата за учество во напад на Ортолан, пронаоѓачот на 
Ереб. Во тој миг Колин се освестува и бара од Ник да сведочи во негово име и 

вака поставениот лик станува архетип на несвесниот дел од младите луѓе, кои 
без вклучување на совеста реагираат и комуницираат виртуелно, надевајќи се 
дека нивните дела остануваат во еден свет на фантазија без граници и последици.  

Од претходното е сосема јасно дека реалниот свет е во подредена ситуација, 
односно Ник Данмор веќе престанува да постои како самостојна единка во 
општетсвото, а за сметка на тоа ликот во играта го зазема централното место во 
неговиот кортекс.

Влијанието на видеоигрите врз градењето на карактерот како последица 
од манипулативните средства на вештачката интелигенција во промената на 
вештачки поттикнатата агресија врз база на игра со хормони (серотонин и 
тестостерон) се случува преку игра со чувствата на среќа и агресија кај играчите, 
кои во борбите и наградите добиваат мечови, дијаманти и слично. 

Впечатливо е да се напомене дека најголемата награда се добива по 
најинтензивната борба со пајаците кои треба да бидат искасапени за да се 
најде во срцевината дијамантот. Брзиот пад по стекнувањето на серотонинот 
резултира со појавување на јака агресија за повторно да се добие тој хормонски 
баланс.

ЗАКЛУЧОК
Во трудот се дава преглед на стојалиштата на научниците со фокус на 

актуелни теми поврзани со ВИ. Познански ја алармира јавноста за една нова 
тема, како на научно, така и на секојдневно ниво за моќта и манипулацијата на 
ВИ врз животот на младите. 

Познански преку нејзиното дело ја доловува социјалнaта група на несвениот 
дел од младите луѓе, кои без вклучување на совеста реагираат и комуницираат 
виртуелно, надевајќи се дека нивните дела остануваат во еден свет на фантазија 
без граници и последици.

Од ова може да се заклучи  дека оваа тема секако треба да биде во фокус 
на идните социо-книжевни истражувања за да се испитува поврзаноста и 
влијанието на технологијата врз човекот, младите и карактерната мутација 
дури и милитаризам.

Со вакви истражувања науката за книжевност ќе може да даде голем 
придонес во разбирањето и категоризирањето на флуидната метаморфоза на 
книжевно и вонкнижевно поле за детекцијата на границите на вештачката 
интелегенција.

Прилог бр.2 – Дигитална манипулација според Марсело Јенка

